
ҰЛТТЫҚ ТЕРМИНОЛОГИЯДАҒЫ ЖҮЙЕЛІЛІК МӘСЕЛЕСІ ТУРАЛЫ

Қасымова Айсұлу Молдағұлқызы,
ҚР Заңнама институты Лингвистика орталығының 
НҚА және халықаралық шарттар жобаларына ғылыми 
лингвистикалық сараптама секторының аға ғылыми қызметкері

Әлемдік қауымдастық Қазақстан Республика-
сын демократиялық және зайырлы мемлекет 
ретінде таныды. Кез келген елдің мемлекеттілігін 
айқындайтын негіз қалаушы фактор оның тілі 
болып табылады.

Көп ғасырлық тарихы бар қазақ тіліне 
мемлекеттік мәртебе берілуіне байланысты 
оның қоғамдық маңызы арта түсті. Мемлекеттік 
тілдің әлеуметтік-қоғамдық функциясын 
дамытуда, оның қолданылу аясын кеңейтуде 
ұлттық терминологияны реттеудің, жүйелеу мен 
дамытудың ерекше маңызы бар.

Ұлттық терминологияның қалыптасуына, 
әсіресе нақты ғылыми салалар жекелеген 
пәндерге деген мұқтаждықты қамтамасыз етуге 
елеулі үлес қосқан ұлы ғалым А. Байтұрсыновтың 
еңбектері айрықша маңызға ие болды.

Егемендік алуға және қазақ тіліне мемлекеттік 
тіл мәртебесінің берілуіне байланысты ұлттық 
терминология проблемаларына ерекше мән 
беріле бастады. Қазақ терминологиясының 
ұлттық ерекшелігін жаңғырту үшін жаңа 
мүмкіндіктер ашылды. Бұрынғы ондаған шет 
тілі терминдеріне сәтті қазақша баламалар 
таңдалып алынды. Тәуелсіздік жылдары әртүрлі 
ғылым салалары бойынша қаншама сөздіктер 
шығарылды.

Алайда, соңғы жылдары қазақ тілінің тер-
минологиялық жүйесін әзірлеу белсенділігінің 
күрт өсуіне қарамастан, ұлттық нақыштағы 
терминдерді жасау кезінде қазақ тілінің ішкі 
ресурстары, лингвистикалық ғылымның 
жетістіктері барынша толық пайдаланылмай 
келеді. Қолданылып жатқан шаралар 
жеткіліксіз болуда. Оның басты себептері: 
өзара әрекеттесетін екі негізгі фактордың - 
тілдік фактордың әсіре бағалануынан және 
тілдік емес (әлеуметтік, саяси, экономикалық, 
психологиялық, тарихи, географиялық, өзге де) 

факторлардың ескерілмеуінен тілдік ахуалдың 
қалыптасуы болып табылады.

Тілді өте нәзік те жанды құбылыс дейміз. 
Ол аса мұқияттылықты, сақтықты талап етеді. 
Тіліміздің лексикасына еніп жатқан жаңа 
сөздер мен терминдердің бірден-бір жүйеге 
түсіп, орнығын кете қоймауы да оның осындай 
табиғатын байқатады.

Дегенмен де кейінгі кезде, әсіресе лингвис-
тикалық әдебиеттерде терминдердің жүйелі-
лілігі мәселесі жиі айтылып жүр. Ал енді бұл 
жүйелілік дегенді елдің бәрі бірдей дұрыс түсіне 
бермейтін сияқты. Әрқилы пікір бар. Мұның 
әркім әртүрлі жағын алып өзінше түсіндіргісі 
келеді. Мәселен, белгілі терминолог-тілшілердің 
бірі В.П. Даниленко мұның классификациялық 
мәніне баса назар аударып, сол тұрғысынан алып 
түсіндірмек болады.

Терминнің жүйелілікке сәйкес жасалып, 
терминологияның жүйелі болуы қажеттігін 
алғаш атап көрсеткен ғалымдардың бірі А.А. 
Реформатский «Тілдегі сөздердің жалпы үрдісі 
– сөзжасамдағы жүйелілік – терминдерде 
бұл үрдіс айрықша айқын байқалады», - 
деп жүйеліліктің терминологияда ерекше 
анық көрініс табатындығын айта келіп, 
«Терминология белгілі бір ғылымның ұғымдар 
жүйесін білдіру үшін қажет» деген тұжырым 
жасайды. Бұл – ұғымдар жүйесін белгілейтін 
атаулар жиынтығының да өзі таңбалаушы 
болып отырған жүйенің ерекшелігін көрсете 
алатындай жүйелі болуы керек деген сөз. Ғалым 
терминологияның ең алдымен, ұғымдар жүйесін 
көрсету үшін қажеттігін оның басты белгісінің 
бірі ретінде атап айтады.

Ал үшінші бір пікір осы айтылғандарды 
дамыта келіп, терминдер жүйесін екі түрлі 
ыңғайда қарастырады. Яғни оны бір жағынан 
терминологиялық жүйенің элементі ретінде, 

екінші жағынан жалпы тіл жүйесінің элементі 
есебінде бағалайды. 

Түркология ілімінде де бұл жайында белгілі 
бір түсінік орныға бастаған тәрізді. Олардың 
қайсыбірі мына тектес. Жүйелілік талабы термин 
құрайтын элементтер мен белгілерді іріктей білу 
жүйесіне тікелей байланысты. Іріктеу сәтінде ол 
белгілердің біртектестігіне қатты көңіл бөлумен 
қатар, терминдер жүйесінің дұрыстығы белгілі 
бір жүйе бойынша белгілерді іріктеуге ғана 
емес, сонымен бірге сол белгілердің қай түрде 
болатынына да байланысты екенін ескеру қажет. 
Оның айтуынша, терминология жүйелілігі 
термин элементтерінің тіркесімділігіне, басқаша 
айтқанда, олардың орналасу тәртібіне де қатысты 
болады.

Жүйелілік тәртібі сақталатын жерде сино-
нимдік қатарға, көпмағыналылыққа орын жоқ. 
Әсіресе, әртүрлі қызмет атқаратын жалғау, 
жұрнақтарды белгілі бір мағынада қайталап 
қолдануға әуес болмаған жөн. Жалпы, қалайда 
терминдер жүйелілігі лексика тұрғысынан да, 
морфология тұрғысынан да талап етілген дұрыс. 
Жай сөздер табиғатына тән кейбір грамматикалық 
ауытқулар терминдерде болмауға тиіс. 

Терминдерді реттеп, жүйелеп отыру сөзсіз 
қажет. Қажет қана емес, ол – міндетті түрде 
жүргізілуге тиісті іс.

Жүйелілік, бір ізге түсіру мәселесін сөз 
еткенде, алдымен термин сөздер мен олардың 
аудармалары ойға оралады. Терминдер әртүрлі 
салада көптеп шығып жатқанымен әлі күнге 
дейін олардың баламаларының ала-құлалығын, 
бір ізге түспей келе жатқандығын көруімізге 
болады. Расында көптеген терминдердің 
жарыспалы атауларының көптігі әркімді де 
жаңылыстыратыны анық. Ел тәуелсіздігінің 
жиырма жылдан астам уақыт ішінде қабыл-
данып, қолданысқа енгізілген заң мәтіндерінде 
пайдаланылып жүрген терминдер мен терминдік 
тіркестерді жүйелеу ісі ықтиятты зерттеу мен 
табанды жұмысты қажет етеді. Осы ыңғайда 
қолданыстағы заңнамада әлі де болса қатар 
қолданылып жүрген бірқатар терминдер мен 
терминдік тіркестер жүйелеп, бірізділікке 
түсіруді қажетсінетіндігіне назар аударғым 
келеді. Мәселен, адекватный – барабар, сайма-
сай; определение – анықтау, айқындау; единый – 
біртұтас, бірыңғай; компоненты – құрамбөліктер, 
құрауыштар; ходатайство – өтінішхат, қолдаухат; 
сооружения – құрылыстар, ғимараттар; 
толерантность – тағаттылық, төзiмдiлiк; риск 
– қауіп-қатер, тәуекел; инцидент – жанжал, 
инцидент, оқиға; конфликт – жанжал, қақтығыс; 

представить – табыс ету, ұсыну; нерезидент 
– резидент емес, бейрезидент; проработка – 
пысықтау; доработка – пысықтау; достоверная 
– дәйекті, дұрыс, анық және т.б. Қолданыстағы 
заңнаманы зерделей келе, терминдерге қатысты 
теориялық еңбектерді басшылыққа ала отырып, 
олардың ішіндегі қолданылу жиілігі жоғары 
және мағыналық дәлдігі сақталатын нұсқасын 
қолданысқа енгізген дұрыс болар еді.

Қолданыстағы заңнама тәжірибесіндегі 
терминологиялық лексиканың жүйелілігін 
және бірізділігі мен тұтастығын қамтамасыз 
ету мәселесін құрылыс саласындағы «строи-
тельство», «сооружение», «строение», «построй-
ка» сөздері көбінесе «құрылыс» деген бір сөзбен 
алынып жүр. «Сооружение» деген сөзді жеке 
кездессе «ғимарат» деп, ал осы сөздің тікелей 
баламасы «здание» деген сөзбен қатар кездессе 
«құрылыс» деп, ал егер «строительство», «зда-
ние», «сооружение», «строение», «постройка» 
деген сөздер қатар кездессе, әркім әртүрлі амал 
жасап, өз бетінше аударып келеді. Осы күнге 
дейінгі бірде-бір сөздікте аталған сөздерге жеке-
жеке балама тауып, бекіту әрекеті жасалған емес. 
Осы мысалдың өзінен-ақ терминологиядағы 
жүйелілік мәселесінің шешімін таппай отырған 
өте күрделі екендігіне көз жеткізуге болады

Сонымен қатар заң жобаларында ұсыныс 
– ұсыным сөздерін бірінің орнына бірін 
қолдану тәжірибесі жиі кездеседі. Осындай 
олқылықтарды болдырмас үшін: предложение – 
ұсыныс, рекомендация – ұсыным, представление 
– ұсыну деп ажыратып қолданған жөн. 

Осылайша қолдану тәжірибесі де бар 
екендігіне қолданыстағы заңнаманы зерделей 
келе де көз жеткізуге болады. Дәл осындай 
проблема түсініктеме – түсіндірме сөздеріне 
де қатысты деп есептейміз. Ұлттық заңнамада 
түсініктеме беру – давать объяснение; түсіндірме 
беру – давать пояснения деген нұсқаларда 
қолданған жөн деп есептейміз.

Қолданыстағы заңнама мәтіндерінде салалық 
терминдер мен терминдік тұрақты тіркестердің 
кейде бірізді алынбау салдары заңнама 
терминологиясын жүйелілікке түсіру үшін 
заңгерлер мен лингвистердің алға қойылған 
міндеттерді бірлесе отырып, кешенді түрде 
зерттеу жұмыстары жүргізілгенде ғана нақты 
нәтижелерге қол жеткізіледі. 

Ұлттық заңнама терминологиясында шешіл-
мей жүрген бірқатар өзекті проблемалар бар. 
Оның біріншісі – нормативтік-құқықтық 
актілердегі атау сөздердің, терминдердің 
бірізділігі проблемасы. Нормативтік құқықтық 

Мемлекеттік тілде заң шығару тәжірибесінен

актілер жобаларының орыс тілінде әзірленуі, осы 
жобалардың сол тілдегі мәтіні ғана пысықталып, 
ал қазақ тіліндегі аударма нұсқасының назардан 
тыс қалуы, жалпы жобамен жұмыстың негізінен 
орыс тілінде жүргізілуі, жалпы алғанда ұлттық 
заңнама тілінің, оның терминологиясының 
орыс тіліндегі нұсқаға байланып қалуы 
ұлттық заңнаманың тілі мен терминдеріндегі 
бірізділіктің сақталмауына себеп болып отыр. 
Заң жобалары мемлекеттік тілде әзірленсе ғана 
терминдер түрлі мамандар талқысынан, жан-
жақты сараптаудан өтіп, салалық терминдер 
қалыптасар еді, ол ұлттық терминологиялық 
жүйеге негіз болар еді.

Қоғамдық қатынастардың бір немесе бірнеше 
ұқсас саласын реттейтін құқық нормасының 
мәтіндік, редакциялық жағынан өзгеріске ұшы-
рамай, қалыптасқан шаблон секілді қайталанып 
келуі заңдылық деуге болады. Мемлекеттік 
тілдегі заң мәтіндерінде терминдер мен атау 
сөздердің жарыспалы баламаларын бір ізге 
түсіп, әбден қалыптастыру жүйелі жүргізілетін 
жұмысты талап етеді және ол – бүгінгі күн-
нің өзекті мәселесі. Салалық терминдер 
мен терминдік тіркестердің ұлттық заңнама 
терминологиясы шеңберінде қарастырылуы 
шарт. Өйткені, заңдар қоғам өмірінің барлық 
саласын реттейтін жоғары құқықтық акт болып 
табылады. Сондықтан заңнама терминдері 
қоғамның тіршілік-тынысының барлық саласын 

қамтиды. Ұлттық заңнама терминдерін бір ізге 
түсіру үшін халықаралық теорияның қазіргі 
қағидаттарына сай терминдерді стандарттау 
және өзара үйлестіру жұмысын жандандыру 
қажет. Ол үшін мемлекеттік тілдің қоғамдық 
өмірдің барлық саласында жұмыс істеуін 
қамтамасыз ету мақсатында термин мәселесімен 
арнайы түрде айналысатын, білікті ғалымдар 
мен арнайы сала мамандарының бірлесіп, жүйелі 
түрдегі нәтижелі жұмысы жолға қойылғаны жөн 
деп санаймыз. 

«Қазақ тілі — біздің рухани негізіміз. Біздің 
міндетіміз — оны барлық салада белсенді 
пайдалана отырып дамыту. Біз ұрпақтарымызға 
бабаларымыздың сандаған буынының тәжіри-
бесінен өтіп, біздің де үйлесімді үлесімізбен 
толыға түсетін қазіргі тілді мұраға қалдыруға 
тиіспіз», — деген болатын Президент Нұрсұлтан 
Назарбаев халыққа Жолдауында. Бұл еліміз тіл 
дамыту саясатын дұрыс ұстанып, салиқалы іс-
әрекет жасап отырғандығын көрсетеді.

Осы тұрғыдан алғанда, ұлттық терминоло-
гияның қалыптасып, толығуы үшін салалық 
терминдер мен терминдік тіркестерді жүйелеп, 
біріздендіру жұмыстарын жан-жақты жүргі-
зуді қажет етеді. Бұл келешекте барлық сала 
мамандарының бірлесе отырып, жүйелі зерт-
теулер жүргізіп, ұлттық терминологиялық 
қордың ғылыми негізде жүйелі түрде дамып, 
оның кемелдене түсуіне негіз болады.

В статье рассматриваются проблема системности в национальной терминологии.
Ключевые слова: язык законодательства, системность, аутентичность. 

Problem questions arising up during translation of normatively-legal acts are examined in the article.
Keywords: language of legislation, problem systematic, authenticness.

